辰光國小103學年度下學期唐詩一覽表

	一、初春小雨  韓愈
天街小雨潤如酥，

草色遙看近卻無。

最是一年春好處，

絕勝煙柳滿皇都。
	二、晚春     韓愈
草樹知春不久歸，

百般紅紫鬥芳菲。

楊華榆莢無才思
惟解漫天作雪飛。
	三、漫興〈一〉 杜甫
腸斷春江欲盡頭，

杖藜徐步立芳洲。

顛狂柳絮隨風舞，

輕薄桃花逐水流。

	四、漫興〈二〉 杜甫
糝徑楊花鋪白氈，

點溪荷葉疊青錢。

竹根稚子無人見，

沙上鳧雛傍母眠。
	五、早發白帝城  李白
朝辭白帝彩雲間，

千里江陵一日還。

兩岸猿聲啼不住，

輕舟已過萬重山。
	六、從軍行  王昌齡
青海長雲暗雪山，

孤城遙望玉門關。

黃沙百戰穿金甲，

不破樓蘭終不還。

	七、江南逢李龜年 杜甫
岐王宅裡尋常見，

崔九堂前幾度聞。

正是江南好風景，

落花時節又逢君。
	八、河湟舊卒   張喬
少年隨將討河湟，

頭白時清還故鄉。
十萬漢軍零落盡，

獨吹邊曲向殘陽。
	九、春行即興  李華
宜陽城下草萋萋，

澗水東流復向西。

芳樹無人花自落，

春山一路鳥空啼。

	十、桃花谿   張旭
隱隱飛橋隔野煙，

石磯西畔問漁船。

桃花盡日隨流水，

洞在清谿何處邊？
	十一、贈汪倫  李白

李白乘舟將欲行，

忽聞岸上踏歌聲。

桃花潭水深千尺，

不及汪倫送我情。
	十二、塞上聽吹笛 高適

雪盡胡天牧馬還，

月明羌笛戍樓間。

借問梅花何處落？
風吹一夜滿關山。

	十三、望洞庭  劉禹錫
湖光秋月兩相和，

潭面無風鏡未磨。

遙望洞庭山水色，

白銀盤裡一青螺。
	十四、山居夏日  高駢
綠樹陰濃夏日長，

樓臺倒影入池塘。

水精簾動微風起，

滿架薔薇一院香。
	十五、贈別     杜牧

多情卻似總無情，

惟覺尊前笑不成。

蠟燭有心還惜別，

替人垂淚到天明。


